
E ben ô poiva ô gran Guacanagari

Contâse allôa fra i cappi i ciù perfetti,

E in tutto ô nostro Globo tanto rari

Che se mostran di popoli sûggetti

Ne-a bontæ e ne-ô coraggio i esemplari,

Non fei tiranni o burattin inetti:

Lô fra i atri cacichi e ne-a tribù

Solo ô se distingueiva pe-a virtù.

Che se ô l'aveiva quarche distinzion

Fra quelle turbe in civiltæ meschiñe,

O per l'ampiezza de l'abitazion,

O pe-ô tributo de tribù vixiñe,

O pe-i esterni omaggi da nazion,

O pe-ô nûmeo maggiô de concubiñe,

Questo ô n'ëa prêuva in lê d'un egoismo

Ingordo o d'un odioso dispotismo.

Ma l'omaggio, ô tribùto e allögio megio

Non zà drito o pretëisa da persoña,

Ma ô l'ëa, comme in antigo, un privilegio

Do titolo, do graddo, da coroña,

E di ommi stessi un pregiudizio vegio,

Che i prinçipi a-i celesti ô i paragoña,

E a un ommo de pätan scimile a lô

Dan incenso e oblazioîn, comme a-ô Segnô.

E se ûn nûmeo ô l'aveiva ne-a cabanna

De belle ninfe non indifferente,

Questo ô non ëa uña copia de tiranna

Lezze barbara, infame e prepotente,

Che a-ô serraggio d'un despota a condanna

E zovene ciù belle de l'Oriente,

Per stuzzicâ co-a varietæ l'ottûso

So appettito e zà sazio pe l'abûso.

